
Сцэнарыі з вучэбна-даследчай работы вучаніцы 11 класа  

Новік Анастасіі  “Наша спадчына жыве?!...(вясельны абрад)” 

 

Сватанне, вяночкі 

 

(Матэрыял мерапрыемства заснаваны на ўспамінах жыхаркі 

в. Навасёлкі Пружанскага раёна Кнігі Марыі Мікалаеўны, 1944 г.н.,        

жыхаркі вёскі Аброва Івацэвіцкага раёна Тысевіч Ніны Мікалаеўны,1938 г.н.) 

Дзеючыя асобы: 

Жаніх 

Маці жаніха 

Бацька жаніха 

Маці маладой 

Сваха 

Сват  

Маладая 

Сябар жаніха 

Каравайніцы (3 жанчыны) 

Дзяўчаты і хлопцы 

Гаспадар 

Гаспадыня  

Старшы дружок 

Бабуля  

Госці на вяселлі 

Цётка Ганна (швачка) 

Запарожныя (аднавяскоўцы) 

1 дзея 

Гучыць песня “Касіў Ясь канюшыну”. 

На сцэну выходзяць жаніх і яго сябар. Жаніх гаворыць як бы тайком да 

сябра. 

Сябар. Добры дзень, Алёша, ты чаго гэта такі вясёлы? 

Жаніх. Слухай, Максім, што я табе хачу паведаміць. 

Сябар (абыякава). Ведаю я ўсе твае навіны. Нябось хочаш пахваліцца, што 

ўчора шчупака на рыбалцы спаймаў во такога (паказвае, развёўшы рукамі). 

Жаніх. Ды не. Вось слухай, вырашыў я ажаніцца. 

Сябар. А гэта з кім жа ты вырашыў ажаніцца? Няўжо з  Ірынкаю,  яна такая, 

такая сінявокая, кірпаценькая, смехам залівалася, калі ты нешта ёй расказваў 

на вячорках? 

Жаніх. Калі тыя вячоркі былі?! Я ўжо і забыўся. Памятаеш, я з бацькамі на 

кірмаш ездзіў? 

Сябар. Ну, і што? 

Жаніх. Дык вось. Там  якраз  была Дар’я, Міхасёва дачка, таго, што на тым 

канцы вёскі жыве. Надта ж яна мне ў сэрца запала, ды і я ёй спадабаўся.  

Сябар. А адкуль жа ты ведаеш, што ёй спадабаўся? 



Жаніх. Яна ж мне так  міленька ўсміхалася на развітанне, што аж сэрца маё 

зайшлося... (Хапаецца за сэрца). Вось і бацькі не супраць маёй жаніцьбы з 

Дар’яй. 

Сябар. А калі ў сваты ідзяце? 

Жаніх. Табе, як лепшаму сябру,  магу даверыць гэты сакрэт. Але, па-перш, 

паабяцай, што нікому не раскажаш. 

Сябар. Абяцаю. Я нікому ні за што нічога не скажу. Абяцаю. (Убок гаворыць). 

Ага, буду я маўчаць. 

Жаніх. У суботу, як толькі сцямнее, дык і пойдзем. Ужо нават са свахаю 

дамовіліся. Ну, бывай. 

Жаніх ідзе са сцэны, а сябар  таксама.  Гучыць беларуская вясельная мелодыя. 

2 дзея 

Сябар (у залу). Хлопцы, дзяўчаты, усе да мяне! 

Прыбягаюць хлопцы і дзяўчаты. 

Сябар. Ой, якую я навіну ведаю. Сёння, як сцямнее, наш Алёша ідзе ў сваты. 

Усе. А да каго?  

Сябар. Да Дар’і, што на тым канцы вёскі жыве. Трэба нам падрыхтавацца. 

Хлопцы пройдуць па вёсцы і са стрэх павыцягваюць чарот, а дзяўчаты няхай 

саломы са стагоў нацягаюць.  

Юнак. А гэта навошта?  

Сябар.Зацярушым дарогу ад хаты Алёшы да хаты Дар’і, каб на раніцу ўсе 

ведалі, хто і да каго ў сваты хадзіў. 

Дзяўчына. Ну, тады пайшлі. 

Гучыць беларуская вясельная мелодыя. 

3 дзея 

Жаніх, яго бацькі і сваха выходзяць на сцэну. У іх бохан хлеба. 

Бацька жаніха. Свацейка, ты ж не забудзь сказаць, што мой Алёна – лепшы 

касец на вёсцы. Як косіць, то за ім нават вопытныя мужчыны не паспяваюць. 

Маці жаніха. Але, любанька, ды не забуць нагадаць, што мой сын і да маці 

ставіцца з павагаю, значыць і жонку будзе паважаць і любіць. 

Сваха. Усё скажу. Я і сама ведаю, што лепшага жаніха ва ўсёй ваколіцы не 

знойдзеш. І прыгожы, і статны, і працавіты, і гаспадарлівы, і добры…. 

Гучыць беларуская вясельная мелодыя. 

4 дзея 

Моладзь засцілае саломай  дарогу ад хаты жаніха да хаты маладой. 

Сябар. Ну, хлопцы і дзяўчаты, добра заслалі дарогу? 

Хлопец. Добра папрацавалі. Раніцай, як прачнуцца людзі, то ўсе будуць 

ведаць, хто і да каго ў сваты хадзіў. 

Дзяўчына. А шукаць тых, хто салому са стагоў пабраў, не будуць? 

Сябар. Не, не будуць. Звычай жа ў вёсцы такі. 

Хлопец. І за чарот, што са стрэх павыцягвалі, таксама не будуць злаваць? 

Сябар. Вядома. Традыцыя ж такая. 

Усе сыходзяць са сцэны. Гучыць беларуская вясельная мелодыя 

5 дзея 

Сваты ідуць па вёсцы ад маладой. Усе перавязаны ручнікамі. 

Бацька. Ох, свацейка, прыгожа ж ты пра нашага маладога гаварыла. 



Сваха. А як жа, я ж не першы раз у сваты хадзіла.  Усе да мяне на вёсцы 

звяртаюцца, калі трэба некага сасватаць. 

Маці. А якую я сабе нявестку набыла, а мой сыночак  сабе маладуху: і 

прыгожая, і гасцінная, і працавітая. Вось, якія ручнікі сама выткала ды яшчэ і 

вышыла. Пасаг сабе добры падрыхтавала. 

Жаніх. Так нас добра сустрэлі. І пасядзелі добра. І падарункі ад маладой 

атрымалі. Добра, што ручнікамі нас усіх адарылі, а не гарбузом, як адзнакай 

адказу. 

Бацька.  Хутка і ноч закончыцца. Цёмна так, што і дарогі не відаць.  

Маці. Ат, нічога, менш будзе гаворак, бо ніхто нас не бачыць, ніхто не будзе 

ведаць, што мы ў сваты хадзілі. 

Гучыць беларуская вясельная мелодыя. 

6 дзея 

Гаспадар (выходзіць на сцэну і аглядае страху на хаце, на экране выява хаты 

з саламянай страхой). А гэта ж што робіцца. Не было і ветру, а чарот са страхі 

прапаў?  

Гаспадыня (ідзе з другога канца сцэны). Сцяпан, а ты не ведаеш, дзе гэта 

салома падзелася з агарода? Хацела карове падаслаць. 

Гаспадар (паглядзеў на дарогу). Ой, мая даражэнькая, паглядзі, уся дарога 

заслана саломай і чаротам. Мусіць, невыпадкова гэта. Памятаеш, калі я да цябе 

ў сваты хадзіў, дык на раніцу ўся дарогу ад маёй  хаты да тваёй была 

зацярушана саломай? 

Гаспадыня. Давай паглядзім, ад каго і да каго насыпана па дарозе салома. 

Гаспадар. Дык гэта кумаў Алёша да Міхасёвай дачкі ў сваты хадзіў. 

Бяруць граблі і венік і падмятаюць. Гучыць беларуская вясельная мелодыя. 

7 дзея 

У хату да жаніха прыходзіць сябар. 

Сябар. Добры дзень, Алёша. 

Жаніх. Добры дзень. 

Сябар. Ну, раскажы, згадзіліся бацькі аддаць замуж за цябе сваю дачку? 

Жаніх. Канечне, згадзіліся. 

Сябар. А Дар’я? 

Жаніх. Згадзілася і Дар’я за мяне замуж выйсці. Вось, паглядзі, які ручнік мне 

падарыла ў знак згоды. Ды і працавітая яна, усім ручнікі навязала. Добрая ў 

мяне маладая, з багатым пасагам. 

 Гучыць беларуская вясельная мелодыя. 

8 дзея 

Прыходзіць маладая ў хату да швачкі, прыносіць ёй тканіну для вэлюма  і 

матэрыял для вяночка. 

Маладая. Добры дзень, цётка Ганна. Хачу, каб Вы пашылі мне вэлюм і каб 

вяночак зрабілі да гэтай суботы. Вяселле ж у мяне. Замуж за добрага хлопца 

выходжу. 

Цётка. Ужо ведаю, мая даражэнькая. Уся ж вуліца  ад хаты бацькоў Алёшы  

да вашай хаты зацярушана  саломай была. І ў нас салому з агарода панасіла 

моладзь, каб выслаць дарогу ад тваёй хаты да хаты жаніха, і мне давялося 

падмятаць дарогу каля свайго дома, каб салому сабраць.  



Маладая.  Цётачка Ганна, а калі ж прымяраць я буду вэлюм? Можа, не так 

пашыеце? 

Цётка. Не хвалюйся, маё дзіцятка. Вэлюм я буду прымяраць на свайго сына, 

бо маладой нельга да дня вянчання на галаву сваю прымяраць вэлюм і вяночак. 

І ні адна іншая дзяўчына не мае права твой вэлюм з вяночкам  на сябе мераць, 

бо тваё шчасце можа перайсці да іншай і лёс будзе сапсаваны.  

Маладая. А калі ж мне па вэлюм і вяночак прыйсці.  

Цётка. А прыйдзеш, як да вянчання трэба будзе збірацца. Толькі, глядзі, 

нікому свой вэлюм мераць не давай. 

Маладая. Добра, цётачка, зраблю, як  Вы сказалі. А колькі будзе каштаваць 

Ваша праца? 

Цётка. Плаціць грошы за тое, што пашыю вэлюм і зраблю вяночак, не трэба. 

Маладая. Дзякуй Вам, цётка Ганна, я абавязкова за Вам за работу пачастунак 

падрыхтую, усяго добрага. 

Гучыць беларуская вясельная мелодыя. 

9 дзея 

У хаце ўжо сядзяць дзяўчаты-сяброўкі. Гаспадыня завіхаецца ля печы. На 

экране хата з выявай печы. 

Маці маладой. Цямнее… Хутка нашы самыя блізкія прыйдуць, каб каравай 

замясіць і спячы. 

Стук у дзверы. У хату да маладой заходзяць жанчыны, кожная нясе з сабою 

місачку мукі. 

Каравайніца 1(сваячка). Добры вечар! А вось і мы. І мукі прынеслі.  

Сяброўка маладой. А навошта Вы, цётка, муку сваю прынеслі? 

Каравайніца 2. Гэта на тое, каб потым  маленькія булачкі-каравайцы за сваю 

дапамогу атрымаць. 

Сяброўка маладой. Каравайцы толькі тыя жанчыны атрымаюць, што 

замешваюць каравай? 

Каравайніца 3. Не, не толькі. Іх яшчэ атрымаюць тыя людзі, якія не 

запрошаны на вяселле, але па звычаю прыходзяць паглядзець на маладую.  

Каравайніца 1. Яны звычайна стаяць каля вокан і ля парога. Таму іх так і 

называюць запарожныя. 

Сяброўка маладой 1. А мы будзем кветачкі рабіць, каб кожнаму госцю на 

вяселлі ўручыць. 

Сяброўка маладой 2. Гэты вечар перад вяселлем так і называецца вяночкі. 

Але мы не вяночкі пляцем, а кветачкі робім. 

Каравайніца 2. А ці прыгатавала ты, Марыя, надзежнік, каб заслаць ім века 

ад дзяжы? 

Маці маладой. А як жа, даўно падрыхтавала. Спачатку выткала надзежнік, а 

потым і вышыла. Ды ўжо некалькі гадоў у куфры хаваю.  

Сяброўка маладой 1. А што такое надзежнік? 

Маці маладой. Надзежнік – гэта абрус, якім засцілалі века ад дзяжы, а калі 

спячом каравай, то  яго і пакладзём на надзежнік. (Паказвае надзежнік). 

Сяброўка маладой 2. І што такое века? І дзяжа? 

Маці маладой. Дзяжа – гэта пасудзіна, у якой замешваецца цеста для пірагоў, 

хлеба, каравая. А века – гэта крышка ад дзяжы. 



Каравайніца 3.Тады нясіце дзяжу, каб у ёй каравай замясіць.  

Маці выносіць дзяжу на сярэдзіну сцэны. Здымае века. 

Маці маладой. А века я зараз здыму і надзежнікам засцялю. 

Маці засцілае века надзежнікам. 

Каравайніца 1. Ну, а цяпер, Настуся, замешвай першая каравай для сваей 

дочкі.  

Мама маладой замешвала цеста, а потым каравайніцы  спяваюць. 

Коровай мой, раю,  

Я з тобою граю,  

Я з тобою граю. 

Як рыба з водою. 

То гэ я з тобою. 

Маці маладой. А ,можа, пора старшую коровайніцу пахваліць? 

Каравайніцы  спяваюць 

Старшая коровайніца,  

Пусты меншу до пэчы. 

Пусты меншу до печы, 

Коб хлопцы не напалі, 

Коровая не ўкралі. 

Каравайніца 3. Коровай пора ў печ саджаць.Нясі,Настуся, лопату, коб на ёй 

уставіты коравай у печ. 

Саджаюць каравай у печ і прыпеўваюць: 

Коровайночкі, да злодейночкі! 

Усе цесто покралі, 

То ў кішэню, то ў вэрэню, 

Деткам на вечэру. 

Каравайніца 2. Коб коровай удаўса, то трэба станцоваты. 

Каравайніцы танцуюць у парах, узяўшы адна адну пад рукі,  і спяваюць 

прыпеўкі. 

Ну, чому не ходыў, зеленэц, до мэнэ? 

Моя маты  дай не любіт тэбэ. 

Моя маты то шаўцэ, то краўцэ. 

Шоб пошылі чэрэвічкі дочцэ. 

 

До мэнэ Якоў прыходыў 

Да і ракоў прыносыў. 

А я тые ракі побрала 

Да Якова з хаты прогнала. 

– Іды,  Якоў, з хаты, 

Бо за печчу батько і маты. 

Бо за печчу батьковы деты, 

Ныма где Якова подеты. 

Каравайніца 3. Вымаць пора коровай наш. Глядзі, Настуся, осцярожно, коб 

верха не задела. Першымі коровайчыкі доставай.  

Каравайніцы спяваюць: 

Каравайнічкі, мыйтэ ручонькі 



Дай на вішэньку лійтэ. 

Коб вішэнька радзіласа, 

Нашы дзетонькі любіліса. 

Каравайніца 1. Коровай трэба украсіты. Несетэ, дзеўчата кветкі і   галінкі з 

вішні ці грушы: дзве галінкі з трыма адгалінаваннямі, адну – з дзвюма. На 

галінкі почэпім кветкі . 

Спявалі так у гэы час. 

Наш коровай вышэй, вышэй 

Дай хорошы. 

Наша Волечка крашэ, крашэ 

Дай хороша. 

Каравайніца 2. Зові, Настуся, старшого дружка, коб коровай у клець вынес. 

Старшы дружок. Які коровай удаўса. Коб за бальку не зачапіцца. 

Выносіць каравай і прытанцоўвае. Каравайніцы спяваюць. 

Высоко коровай, высоко. 

Понэсэм далёко, далёко. 

Дай поставімо на жыты, 

Коб ім было добрэ прожыты. 

Ныхто не ўгадае, 

Шчо ў гэтым короваі. 

Два колодэзі воды, 

Трэтя бочка мукі 

І місочка масла, 

Дай, Божэ, детям шчастя. 

Маці маладой. Коровайнічкі,  по шышачцы  дзецям занясіце. 

  



 

Сцэнар вяселля  

(Матэрыял мерапрыемства заснаваны на ўспамінах жыхаркі 

 в. Навасёлкі Пружанскага раёна Кнігі Марыі Мікалаеўны,1944 г.н.,Кулецкай 

Марыі Мікалаеўны, 1950 г.н., народнага майстра Беларусі, Тысевіч Ніны 

Мікалаеўны,1938 г.н., народнага майстра Беларусі. ) 

Дзеючыя асобы: 

Жаніх 

Малодуха 

Маці жаніха 

Бацька жаніха 

Маці маладой 

Бацька маладой 

Хросная маці  

Хросны бацька 

Брат і яго жонка 

Сваха старшая 

Свахі  

Сват  

Чашнік 

Падружны 

Дружкі 

Госці на вяселлі 

Запарожныя (аднавяскоўцы) 

1 дзея 

Старшая сваха, сват з караваем, свахі  ідуць першымі. За імі ідзе жаніх з 

чашнікам і  дружкамі. Перад хатай  маладой спыняюцца і чакаюць, пакуль да 

іх выйдуць гаспадары. выходзяць гаспадары.  

Старшая сваха спявае: 

Добры дэнь тому, 

Хто ў гэтым дому. 

Шчы Волечцы-душцы, 

Шчо сэдыть на подушцы. 

-Чы можна нам до покуті? 

Гаспадыня: Добры дзень! Праходзьце, сватейкі, дай до покуті. 

Старшая сваха: Чы можна нам до покуті? 

Гаспадыня: Праходзьце, сватейкі, дай до покуті. 

Старшая сваха: Чы можна нам до покуті? 

Гаспадыня: Праходзьце, сватейкі, дай до покуті. 

2 дзея 

За свахамі ідзе жаніх з чашнікам і  дружкамі. Падыходзяць да чырвонага 

кута, дзе за сталом сядзіць  на падушцы маладая. Старшая сваха нясе ў 

хвартуху хмель, авёс і цукеркі. За старшай свахай - дзве свахі. А за імі жаніх 

з дружкамі.  

Старшая сваха: 

Добры дэнь тому, 



Хто ў гэтым дому. 

Шчы Волечцы-душцы, 

Шчо сэдыть на подушцы. 

Ой, дайтэ мне простор.  

Ой, дайтэ мне простор. 

Постаўтэ мне ўслон, 

На ўслоныку постояты,  

На ўслоныку постояты. 

Шчасцем-долею осыпаты. 

Старшая сваха  становіцца на ўслон, з хвартуха асыпае малодуху хмелем, 

аўсом і цукеркамі і прыпявае: 

Ой, стукну я золотым корком обо слон. 

Дай сыпну я шчасцем-долею. 

К вам за стол. 

Старшая сваха на ўслоне тры разы паварочваецца і тры разы абсыпае 

маладую аўсом, хмелем .  

Дзве свахі падпяваюць у гэты час: 

Оўсом, оўсом, 

Дай белесенькім. 

Дай хмеліком 

Зеленесенькім. 

Каля маладой сядзяць "дружкі". Дружкі і чашнік павінны выкуп даць, каб 

сесці. Ідзе торг. 

Дружка: Вось гарлач, а на дне ключ ад замка, якім зачынены дзверы. Вып'еце  

квас - дастанеце ключ. 

Дружок: Гэта нам не цяжка. У спякоту ў час касавіцы і не столькі квасу 

выпіваць даводзілася. 

 Дзяўчаты даюць гарлач з квасам, які трэба выпіць, каб дастаць ключ ад 

умоўнага замка. Апошні дапівае жаніх. 

Жаніх. Ключ у нас. Вось і замок адчынены. 

Дружка 1. Відаць, што добры гаспадар  у нашай Волечцы будзе. Як хутка 

справіўся з замком.  

Дружка 2. А каб сесці да нашай малодухі, трэ месцэ скупіты.  

Дружок кідае капейкі, а госці спяваюць: 

Старое дружышча,  

Ліхое шэляжышчэ. 

По сметніку ходылі, 

Грошыкі збіралі, 

Дружэк скупывалі. 

Дружкі ад маладой выходзяць з-за стала, а нявеста навязвае усім, хто 

прыйшоў ручнікі. Старшаму дружку і чашніку па два ручнікі. 

3 дзея 

Разам і госці з боку маладога, і з боку маладой весяляцца. Песня " Ой, пры  

лужку, пры  лужку". 

Ой, пры  лужку, пры  лужку, 

Пры шырокім  полі, 



Пры знакомом табуне) 

Конь гуляў па волі) 2разы 

 

 Гуляй, гуля, сівы конь! 

Гуляй, не спаткніса. 

Прамо к мілае двара) 

Стань, остановіса.) 2разы 

Сват да свахі.  Свацейка, а давай патанчым. 

Сваха. Я згодна. Гармоніст , зайграй нам "Краковяк". 

 танец "Кракавяк". 

 Перад дарэннем выносяць два караваі. Першым на стол ставяць каравай 

маладога, а потым маладой. 

Свахі спяваюць: 

Наш коровай вышэй, вышэй 

Дай хорошы. 

Наша Волечка крашэ, крашэ 

Дай хороша. 

Чашнік:  Де  е  гэтых молодых батько і маці. Благославіце памяняць каравай 

на каравай?  

Маці і бацька маладой: Бог благословіть. 

Чашнік:  Де  е  гэтых молодых батько і маці. Благославіце памяняць каравай 

на каравай?  

Маці і бацька маладой: Бог благословіть. 

Чашнік:  Де  е  гэтых молодых батько і маці. Благославіце памяняць каравай 

на каравай?  

Маці і бацька маладой: Бог благословіть. 

У прысутнасці бацькоў абменьваюцца тры разы булачкамі, якія 

знаходзяцца на караваі паміж кветкамі. Дружок, падружны мыюць рукі 

перад дарэннем, бо яны будуць дзяліць каравай. 

4 дзея 

Старшы дружок  (стукае драўлянай палкай): Де батько і маці молодой? 

Просім на подарунак. 

Маці маладой: Дарымо грошы, коб былі деты хорошы. 

Падружны: Каравай ад маладой атрымайце. 

Старшы дружок (стукае драўлянай палкай): Де брат молодой? Просім на 

подарунак. 

Брат і яго жонка: Дарымо дугою, коб жэных ні ходыў з другою. 

Падружны: Каравай ад маладой атрымайце. 

Старшы дружок (стукае драўлянай палкай): Де маці хросна молодое? 

Маці хросная: Дару плахтом. 

Падружны: Каравай ад маладой атрымайце. 

Старшы дружок (стукае драўлянай палкай): Де бацько хросны? 

Бацька хросны:  Дару полено, коб поцоловаў жэніх тэшчу ў колену. 



Падружны: Каравай ад маладой атрымайце. 

Старшы дружок: А што засталося, маладым, каб захавалі да нядзелі і разам 

з тэшчэй і тэстэм з'елі.  А кветку з короваю дамо моладым, другую хроснай 

маці, трэцюю – родным бацькам.  

5 дзея 

Каля хаты жаніха. 

Свахі: 

Ой, сватэ, сватэ,  

Дай пускай до хаты. 

З вэлікой дорогі  

Дай помэрзлі ногі. 

Коло твое хаткі 

 Помэрзлі пяткі. 

Дай короткі світкі,  

 Помэрзлі літкі. 

Бацька і маці жаніха (сустракаюць  з  векам ад дзяжы, на ім бондачка 

хлеба): Добры вечар! Просімо ў хату. 

Свахі: 

Дэ наш сват подеўса? 

Дэ наш сват подеўса? 

Чы хочэ вэртацца? 

Чы вон сено косыть? 

Шо прыданне не просыть? 

Ой, сватэ,  сватэ, гарэлкі! 

Ой, сватэ,  сватэ, гарэлкі! 

Трэ було нэ браты ў нас деўкі. 

Трэ було нэ браты ў нас деўкі. 

Дай нэ робіты молодыцы, 

Дай нэ робіты молодыцы, 

Дай полетять горшкі з поліцы. 

Дай полетять горшкі з поліцы. 

Ой, нэ так  горшкі, як міскі, 

Ой, нэ так  горшкі, як міскі, 

Дай нашой свекроўцы ў віскі. 

Дай нашой свекроўцы ў віскі. 

Свахі з боку маладой у хаце жаніха развешваюць на абразы, на вокны, на 

шафы ручнікі. Госці весяляцца і  спяваюць. 

Патраціла млода лета,  

Выйшла замуж за вар’ята. 

Ох, я бедна, 

Бедна галовушка моя. 

 

Я ў мамы добра жыла,  

Ныде жаці не хадзіла. 

 



Уставай ты,гаспадыня. 

Выпускай у поле свіння. 

 

Я й свіння выпускала 

Да мамочкі ліст пісала. 

 

 

 
 


